
НЕГАТЫЎНАЯ ЦЯЛЕСНАСЦЬ У БЕЛАРУСКАЙ ЛІРЫЦЫ 

ПЕРШАЙ ТРЭЦІ ХХ СТАГОДДЗЯ 

 

У артыкуле на  прыкладзе лірыкі  У. Жылкі, М. Багдановіча, З. Бядулі, Я. Пушчы 

і У. Дубоўкі разглядаюцца спосабы ўвасаблення негатыўнай цялеснасці і функцыі 

ўвядзення такіх вобразаў. Аўтар прыходзіць да высновы, што паэты спрабуюць 

выказаць свае філасофскія погляды на дадзеную з’яву, акцэнтуе ўвагу на дыхатаміі 

душы і цела, сувязі гэтых пачаткаў. 

 

Прынцып дыхатаміі цела і духу, які мае карані ў антычнасці, па-рознаму 

мадыфікаваўся  ў   наступныя   эпохі.   Калі   ў   Платона   дыхатамія   не   перарастала  

ў супрацьпастаўленне цялеснага і духоўнага пачаткаў, то паступова ў свядомасці 

тэарэтычнай і на ўзроўні звычайнага менталітэту акцэнт усё больш выразна 

перамяшчаўся на дуалістычнае “раздзяленне” чалавека. Такая арыентацыя “стала 

дамінантнай у многіх грамадствах і культурах, пануючы ўжо больш за дзве тысячы гадоў 

і фарміруючы грэблівае стаўленне да ўсяго, што звязана з целам” [цыт. па 1, с. 6]. 

Цялеснае датычыцца найперш матэрыяльнага свету. Іншымі словамі, чалавечае цела,  

як любая рэч, мае тэрмін прыдатнасці і з цягам часу знікае. На працягу свайго існавання 

яно таксама можа падлягаць разбурэнню: хваробам, трансфармацыям, урэшце, смерці. 

Усё пералічанае і вышэй прынята называць негатыўнай цялеснасцю. 

У філасофскай канцэпцыі У. Жылкі назіраецца пераадоленне акрэсленай вышэй 

дыхатаміі, а душа ўваходзіць у якасці складніка ў катэгорыю цялеснасці. Даволі вялікая 

колькасць вершаў паэта перадае атмасферу дэпрэсіі і дазваляе зазірнуць у іншасвет. 

Адным з такіх вершаў з’яўляецца “Дзед”: “Патухшымі вачыма // Глядзіць на божы свет 

// Стары, у крук сагнуты, // Як голуб, белы дзед. // Пражыў на свеце многа: // Без нечага 

сто год, // За век пабачыў гора, // Нямала вынес слот” [2, c. 31]. Лірычны персанаж 

пражыў доўгае, насычанае цяжкасцямі і горам, жыццё. Ён яшчэ не памірае, але яго 

свядомасць не чапляецца за рэальнасць, а наадварот, жадае спакою, пад чым разумеецца 

смерць. Цела дзеда перажыло трансфармацыю, “знасілася”, што передаецца праз такія 

партрэтныя дэталі, як “патухшыя вочы”, “сагнуты ў крук”. Гэтымі акцэнтамі аўтар 

падкрэслівае хібы матэрыяльнага свету, яго нявечнасць. 

Хвароба і паступовае разбурэнне цела паказаны ў вершы “Хвораму”: 

У змаганні дзікім змогся 

ты І выпляваў дарэшты 

грудзі. 

Надзей няма ў цябе й не 

будзе, І ў сэрцы голад 

пустаты. 

Ляжыш худы – сухая жэрдзь, 

– І шчокі – яркія півоні. 

І вось у галавах на ўсклоне 

Яна – збаўляючая смерць [2, c. 117]. 

Фізічны стан лірычнага героя цяжкі. Паэт падкрэслівае, што чалавечае цела не 

можа перамагчы смерць, якая ўспрымаецца ў кантэксце верша як выратавальная. У 

душы хворы яшчэ спадзяецца на некаторы адведзены яму час жыцця, але цела ўжо 

падлягае незваротнаму разбурэнню. Недарэмна ў творы актуалізуецца матыў пакоры 

пасля змагання. 

Тэма суіцыду раскрываецца ў вершы “Не кляні, о анёл-абаронца…”. Лірычны 



 

 

герой знаходзіцца ў пакутах выбару паміж жыццём і смерцю. Паводле хрысціянскай 

рэлігіі, самагубства з’яўляецца адным з самых страшных грахоў. У аснову верша 

пакладзена размова паміж хрысціянінам,  які  ведае  цану  свайму жаданню,  і  анёлам. 

У выніку герой не рашаецца нанесці свайму целу шкоду і робіць выбар на карысць 

натуральнай смерці: “Дачадзіць і сама гэта свечка, // Недалёка сумотны канец: // 

Скончыць смерць падрыхтунак і спрэчку // І задзьмухне жыцця каганец” [2, c. 94]. 

Тэма смерці працягваецца вершам “Я й адклікнуся на кліч…”. Лірычны герой, 

знаходзячыся на экзістэнцыйнай мяжы чалавечага існавання, не адчувае ні фізічнага 

болю, ні духоўных мук, але яму цяжка асэнсоўваць бесперспектыўнасць свайго зямнога 

жыцця. Герою застаецца толькі прыняць разбурэнне цела і спадзявацца на вечнае 

існаванне душы. Такі пакорліва-меланхалічны (але не трагічны) настрой лірычнага героя 

ў вершах, прысвечаных тэме скону, магчыма, вытлумачваецца тым, што паэт сам 

перажыў клінічную смерць. 

Тым не менш у канктэксце раскрыцця праблемы негатыўнай цялеснасці ў лірыцы 

У. Жылкі ўзнікае матыў дысанансу паміж целам і душой (верш “Бясспынна, глуха 

процьма часу…”). Цела тут асацыіруецца з жыццём, актыўнасцю, а смерць успрымаецца 

найперш як нерухомасць, выкліканая разбурэннем матэрыяльнай абалонкі чалавека. 

Лірычны герой – адзіны жывы паміж крыжоў, але ён такім сябе не адчувае, бо яго 

маладосць прайшла. Можа здацца, што верш створаны сталым чалавекам, але гэта не так. 

У. Жылку на час напісання твора было ўсяго дваццаць тры гады, што падкрэслівае 

дысбаланс унутранага і знешняга стану аўтапсіхалагічнага лірычнага героя, яго 

дэкадансны настрой. 

Уздымае паэт і такія аспекты негатыўнай цялеснасці, як уздзеянне алкаголю, што 

сфарміравала ў яго творчасці цэлы цыкл  так  званых  багемна-карчомных  вершаў  (“Ты 

спыніла мяне каля дзвераў…”, “Маіх надзей вясёлых кветы…”, “Віно звініць” і інш.), а 

таксама вымушаны гандаль сваім целам (“О, гэта аповесць звычайна й каротка…”). 

Падобная сукупнасць матываў гучыць у вершы “Каму жыццё – атруты келіх…”, дзе 

лірычная гераіня топіць самоту ў віне і прадае сваё цела за грошы. Цела тут не толькі 

спосаб заробку, але і задавальнення патрэб. Іншымі словамі, жанчына не бачыць 

амаральнага боку гандлю сабой, а наадварот, лічыць, што даруе радасць тым, хто быў 

абражаны лёсам: 

Каму распусты жах 

прынадты, Хто гора топіць у 

віне, – 

Маім адбоймам тыя 

жадны, Прыходзяць тыя 

да мяне. 

Я ўсіх вітаю светла, рада, – 

Хто б ён ні быў, хто ён ні ёсць, 

– Мае жаночыя прынады 

За плату мае ўсякі госць [2, c. 101]. 

М. Багдановіч – першы з беларускіх пісьменнікаў, хто апісвае момант нараджэння 

чалавека, роды з іх рэалістычнымі дэталямі, якія напоўнены ў яго лірыцы святлом 

Мадонны (нізка “Каханне і смерць”). Жанчына праходзіць цяжкі шлях, яе арганізм 

перажывае вялікі стрэс, але боская асвечанасць дапамагае мацярынскаму інстынкту 

пераадолець інстынкт самазахавання і паставіць дзіця на першае месца: “Ты ўжо 

рассталася з уборам // І ў ложка шлюбнае лягла, // Свой сорам, свой жаноцкі сорам, // 

Дрыжачая,  перамагла”  [3, c. 155]  (“Пачуццю  цёмнаму  падлеглая…”).   Нягледзячы 

на прадчуванні, думкі будучай маці сканцэнтраваны вакол нараджэння дзіцяці. Жанчына 

разумее, што роды прадвяшчаюць пакуты ці нават смерць. Але лірычная гераіня гатова 

ахвяраваць  сваім  целам  (фізічным  існаваннем)  дзеля  нараджэння  новага  жыцця.  

Яе дзіця важней за цялесныя мучэнні. Менавіта таму вобраз жанчыны-маці становіцца 



 

 

ў М. Багдановіча высокім драматычным сімвалам. 

Паэт паказвае, што мацярынства – гэта самаадрачэнне, ахвяраванне здароўем, 

целам, маладосцю, прыгажосцю, магчыма, нават фізічным існаваннем дзеля 

нараджэння новага жыцця. Не апошнюю ролю ў такім разуменні адыгрываюць і 

біяграфічныя рэаліі самога паэта, маці якога памерла пры родах. 

Адносіны “фiзiчнае-духоўнае” ў мастацкім свеце М. Багдановiча нярэдка 

будуюцца па мадэлі супрацьстаяння, якое ў выніку прыводзіць да яднання. Узаемасувязь 

духоўнага і фізічнага развіцця асобы з’яўляецца асновай гарманічнага існавання 

чалавека. Калі стан аднаго з пачаткаў пагаршаецца, то ён цягне змены і ў другім. Так 

працуе гэты псіхасаматычны “механізм”. М. Багдановіч падкрэслівае хуткацечнасць 

чалавечага жыцця, недаўгавечнасць цялеснага і адначасова захапляецца гэтай фізічнай 

крохкасцю чалавека, што прымушае цаніць кожны момант жыцця: “Жывеш не вечна, 

чалавек, – // Перажыві ж у момант век! // Каб хвалявалася жыццё, // Каб больш разгону 

ў ім было” [3, c. 121] (“Жывеш не вечна,  чалавек…”). Пошук  чалавечай цэласнасці       і 

значнасць духоўнага пачатку – галоўная ідэя філасофскай лірыкі М. Багдановіча. 

Падобныя думкі сустракаюцца і ў лірыцы З. Бядулі. Сама назва верша 

“Мяцежнік” красамоўна сведчыць аб неспакоі як дамінантным маральным і фізічным 

стане лірычнага героя. Настрой верша трывожны, адчуваецца блізкая прысутнасць 

смерці, але лірычны герой ужо разбураны ўнутрана, што прывядзе і да знешняга 

(фізічнага) знішчэння: “Смерць… // Бура… // Трывога… // Ой, не ідзі ты, // Асілак- 

юнача! // Бо перад табою // Cтрашная дарога, // Пагінеш…” [4, с. 69]. 

Матыў маральнага разбурэння нярэдка апісвае З. Бядуля і ў лірычнай прозе, да 

прыкладу, абразку “У часе змяркання”, які мае філасофскую скіраванасць. Аўтар задае 

настрой суму і трывогі, параўноўваючы ўспаміны з крывавымі крыжамі, а душу героя 

– з ціхай магілкай. Лірычны герой шукае і не можа знайсці адказу на шматлікія 

экзістэнцыйныя пытанні, што падкрэслівае асноўную ідэю твора – згубленасць і 

стомленасць чалавека мяжы стагоддзяў. Вобразна-сімвалічная сістэма твора надзвычай 

выразная. Вазы пустыя, у якіх калісьці цвілі кветкі, гавораць аб спустошанасці душы 

чалавека. Лірычны герой ускосна параўноўвае сябе з пабітай скрыпкай, старым сэрцам 

– адзнакамі жыццёвага досведу і старасці. Прычым гэтая “струхлеласць”, “зношанасць” 

аднолькава  тычыцца  як  фізічнага,   так   і   духоўнага   існавання   лірычнага   героя. 

на дуалістычнай тэорыі  адзінства  душы  і  цела:  “Адбіткі  мінуўшчыны  падымаюцца 

ў маім сэрцы, як крывавыя крыжы на ціхіх могілках… Ці толькі сны маладосці кіруюць 

чуткай душою маёй? Ці толькі цалаваць мне пустыя, пакрытыя пылам вазы, у каторых 

калісьці ружовыя  кветкі  цвілі?  Не  адклікнецца  мовай  жывой  пабітая  скрыпка….  

Не памаладзее старое сэрца…” [5, с. 16]. 

Галоўны герой абразка “Пад песняй салоўкі” маральна памірае пасля фізічнай 

смерці каханай (увогуле, у лірычнай прозе З. Бядулі мёртвых жанчын ці  не больш,  чым 

жывых). Атмасфера бязрадаснасці жыцця ствараецца праз канфлікт прыроднай 

цыклічнасці і незваротнасці страты лірычнага героя: “А кончыў салоўка сваю песню, 

мінула вясна, кончыліся песні майго сэрца – мінула вясна і для яго. А дзяўчынка пайшла 

ў нябыт. Пакінуўшы мне толькі недасцігную мару. Яшчэ раз прыйдзе вясна, яшчэ раз 

салоўка запяе, але сэрца маё болей не адклікніцца на гэтыя чары, як раней, бо яго вясна 

мінула назаўсёды…” [5, с. 46]. 

Я. Пушча, як і У.Жылка, нярэдка звяртаецца да негатыўнай цялеснаці, 

паказваючы духоўнае разбурэнне лірычнага героя пад уздзеяннем алкаголю: “Ой ты, 

хмелю мой буйны // Заплятайся ў пахмелле паэт! // Я з табою сягоння ўзбуйню, //     Што 

не сніў учора паэт” [6, с. 28] (“Ой ты, хмелю!..”). Карчомна-вакхальныя матывы 

з’яўляюцца і ў вершы “Анапскія настроі”. Лірычны герой успрымае віно як спосаб 

выратавання ад усіх хвароб (асабліва для лячэння душы), не разумеючы, што яго 

зацягвае ў цёмную бездань, з якой ён можа ўжо не выратавацца. 

Вайна – час выпрабаванняў на жывучасць і духоўную стойкасць. Я. Пушча 



 

 

выкарыстоўвае гэтую тэму, каб адлюстраваць духоўную барацьбу асобы з самой сабою, 

і раскрывае праблему даволі глыбока. У вершы “Песня вайны” паэт сцвярджае, што гора, 

якое ператварае чалавека ў жывёліну, з’яўляецца самым страшэнным духоўным 

разбурэннем: 

Нядоля ўсім голавы гне, 

Нядоля вандруе па краі. 

Звярына – раз’яраны 

гнеў Людскую душу 

раздірае. У цемень 

працятай імглы 

Углядаецца змораны 

горад, На твары 

маршчыны ляглі, 

У маршчынах знябытае гора [6, с. 267]. 

У найменшай ступені з усіх абраных паэтаў негатыўная  цялеснасць выявілася   

ў лірыцы У. Дубоўкі. Нягледзячы на цяжкі лёс і складаныя выпрабаванні ў жыцці самога 

аўтара (здрада брата, рэпрэсіі, высылка, смерць адзінага сына), тэме разбурэння ў яго 

прысвечаны хіба адзінкавыя творы. Так, у вершы “Тугой спавіты небакрай…” пануе 

дэпрэсіўны настрой. Маральны стан лірычнага героя супадае, зліваецца са станам 

прыроды. Надвор’е, як у люстрэрку, паказвае яго перажыванні, такім чынам ствараецца 

“пейзаж душы” – улюбёны прыём імпрэсіяністаў: “Тугой спавіты небакрай, // Наземяцца 

няспынна слёзы… // За імі восені адчай… // Тугой спавіты небакрай?” [7, с. 31]. 

Такім чынам, негатыўная цялеснасць асэнсоўваецца ў лірыцы паэтаў першай 

трэці ХХ стагоддзя У. Жылкі, М. Багдановіча, З. Бядулі, Я. Пушчы і У. Дубоўкі праз 

матывы смерці, хваробы, самагубства, п’янства, гандлю целам, дэпрэсіі і маральнага 

разладу. Паэты спрабуюць акрэсліць межы негатыўнай цялеснаці і падаць свае 

філасофскія погляды на дадзеную з’яву. Часцей за ўсё ў цэнтры іх увагі аказваецца цела 

(фізічнае існаванне) як самая галоўная ахвяра чалавека, але яго разбурэнне пачынаецца 

з ахвяры душой. 

